
草上品 

菟絲子 

原文 

味辛，平。主續絕傷，補不足，益氣力，肥健。汁去面，

久服，明目、輕身、延年。一名菟蘆，生川澤。 

 

註釋 

吳普》曰︰菟絲，一名玉女，一名松蘿，一名鳥蘿，一名鴨蘿，一名複實，

一名赤網，生山谷（《御覽》）。  

《名醫》曰︰一名菟縷，一名唐蒙，一名玉女，一名赤網，一名菟累。生朝

鮮田野，蔓延草木之上，色黃而細，為赤網，色淺而大，為菟累。九月采實，暴

乾。  

案《說文》云︰蒙玉女也《廣雅》云︰菟邱，菟絲也，女蘿，松蘿也；《爾

雅》云︰唐蒙，女蘿。菟絲。又云︰蒙，玉女；《毛詩》云︰愛采唐矣。《傳》云︰

唐蒙，菜名。又蔦與女蘿。《傳》云︰女蘿、菟絲，松蘿也。陸璣云︰今菟絲蔓

連草上生，黃赤如金，今合藥，菟絲子是也，非松蘿，松蘿，自蔓松上，枝正青，

與菟絲異。《楚詞》云︰被薜荔兮帶女蘿。王逸云︰女蘿，菟絲也。《淮南子》云︰

千秋之松，下有茯苓，上有菟絲。高誘注云︰茯苓，千歲松脂也。菟絲生其上而

無根。舊作菟，非。 

 

 


